
تعلیم میں بیرونی معاونت کے مضمرات
پروفیسر خورشید احمد
قابل احترام بزرگو، بھائیو اور بہنو!
دل کی گہرائیوں سے میں آپ سب کو اس سیمینار میں خوش آمدید کہتا ہوں۔ جیسا کہ آپ جانتے ہیں کہ انسٹی ٹیوٹ آف پالیسی اسٹڈیز مسلسل اس امر کی کوشش کر رہا ہے کہ حیثیت، تعلیم، امور خارجہ، سائنس اور ٹیکنالوجی کے میدانوں میں امت مسلمہ کو جو اہم مسائل در پیش ہیں، خصوصیت سے پاکستان کو جن چیلنجوں کا سامنا ہے، ان کا تحقیقی انداز میں مطالعہ اور تجزیہ کیا جائے اور ان مسائل کا حل تلاش کرنے کی کوشش کی جائے۔ اسی طرح ریاستی اور حکومتی سطح پر جو پالیسیاں رائج ہیں ان کا تجزیہ اور محاکمہ کیا جائے کہ وہ کہاں تک ہماری ضرورت کے مطابق ہیں۔ ہم نے کوشش کی ہے کہ اسلام، امت مسلمہ اور پاکستان سے وفاداری کی بنیاد پر دوسرے تمام تعصبات اور احساسات سے جس حد تک بالا رہنا ہمارے لیے ممکن ہے، ان سے بالا تر رہ کر اپنے معاملات کو دیکھیں اور تمام نقطہ ہائے نظر پر کھلے دل سے غور کریں۔ دلیل کی زبان سے بات کریں اور دلیل کے سوا کسی دوسری چیز کے آگے سپر نہ ڈالیں۔ بلا شہر ہم معیار مطلوب سے ابھی بہت دور ہیں، لیکن کوشش کم از کم یہی ہے کہ اسی انداز میں ہم اپنے مسائل کا مطالعہ کریں۔ پھر اس حاصل غور و فکر کو اپنی قوم تک اور خصوصیت سے قوم کے سوچنے سمجھنے والے افراد کے سامنے پیش کریں۔
ان سیمیناروں میں ہم نے یہ روایت بھی قائم کی ہے کہ محض رواروی میں بات نہ کی

جائے، بلکہ ہم کئی کئی سال پہلے ان کا منصوبہ بناتے ہیں، اہل علم کو دعوت دیتے ہیں کہ وہ سیمینار کے مختلف پہلوؤں اور موضوعات پر غور و فکر کریں، اپنی فکر اور مشاہدے کو مقالے یا گفتگو کی شکل میں احباب کے سامنے پیش کریں۔ اس عمل کا مقصد کسی حتمی نتیجے پر پہنچنا یا فتوی دینا نہیں ہوتا، بلکہ ایک دوسرے سے استفادہ کرنا، اور گفتگو کو آگے بڑھانا ہوتا ہے۔ اپنے حاصل تحقیق کو نقد و نظر کے لیے پیش کرنا، پھر اس گفتگو اور بحث کی روشنی میں اپنی یات کو نکھارنا اور آخری شکل دینا ہوتا ہے۔ اس طرح ان سیمیناروں کے ذریعے ہم نے تحقیق، بحث، گفتگو اور خیالات کو نکھارنے اور تجاویز کو زیادہ خوبصورت اور پختہ بنانے کی کوشش کی ہے۔
اب تک تعلیم کے موضوع پر ہمارے سیمیناروں میں جو پہل وزیر بحث آئے ، وہ بارہ جلدوں میں شائع ہو چکے ہیں۔ ان شاء اللہ اس سیمینار کے نتیجے میں بھی جو کچھ حاصل مطالعہ ہو گا، وہ قوم کے سامنے پیش کر دیا جائے گا۔
اس سیمینار کے لیے ہم نے جو موضوع منتخب کیا ہے وہ تعظیم اور بیرونی امداد foreign-aid یا بیرونی معاونت کا احاطہ کرتا ہے۔ میرے خیال کے مطابق یہ پہلی سنجیدہ کوشش ہے جس میں تعلیم اور غیر ملکی امداد کے موضوع پر عالم اسلام کے کسی ادارے نے تجزیہ کرنے کی کوشش کی ہے۔ مغرب میں اس موضوع پر کافی کام ہوا ہے، بلکہ بیشتر کام ہوا ہی وہاں پر ہے۔ قرض لینے والے ممالک کی مختلف ایجنسیوں، ان کے تحقیقی اداروں اور پروفیشنل کانفرنسوں نے اگر کچھ کیا ہے تو بڑی حد تک اسی فریم ورک کے اندر اور اسی ایجنڈے کے مطابق کی ہے، جو قرض دینے والوں نے اپنے مقاصد اور پروگرام کے مطابق طے کیا ہے۔ یہ بڑی بد قسمتی ہے کہ مسلم ممالک نے بالخصوص اور ترقی پذیر ممالک نے بالعموم ابھی تک اس پورے مسلے پر خود اپنے تہذیبی فریم ورک اور اپنی تعلیمی اور ثقافتی ضروریات کی نظر سے کوئی قرار واقعی تجزیہ اور مطالعہ نہیں کیا ہے۔ جس چیز کی اشد ضرورت ہے، وہ یہ ہے کہ خود اپنے معاملات کا تجزیہ کریں اور یہ سمجھنے کی کوشش کریں کہ بیرونی

ہے
قوتوں کا ہماری تعلیم، ہمارے تعلیمی اداروں، ہمارے تعلیمی ایجنڈے، ہمارے تعلیمی معیار، ہماری نئی نسل کے ذہن و فکر اور مہارتوں پر کیا اثر پڑ رہا ہے۔ اسی طرح یہ دیکھنا بھی ضروری کہ ان قوتوں کے اس عمل کا ہمارے طالب علموں کے اخلاق، کردار اور motivations پر کیا اثر پڑا ہے ؟ ان امدادی پروگراموں کے دریتے کہاں تک پرانا نظام تعلیم بدلا ہے یا نہیں بدلا ہے ؟ امت مسلمہ کو جس قسم کے نظام تعلیم کی ضرورت ہے، کہاں تک اس امداد سے اس کی طرف پیش قدمی رکی ہوئی ہے یا اس کے کوئی امکانات پیدا ہوئے ہیں ؟ یہ اور اس طرح کے دوسرے بڑے سنجیدہ اور یہ بڑے ہی بنیادی سوالات ہیں۔ ان سوالات پر نظری پہلو سے بھی اور عملی اعتبار سے بھی غور و فکر کی ضرورت ہے، تا کہ مشاہدے کے ذریعے نتائج کو دیکھ کر ہم اپنی پالیسیوں کا جائزہ لے سکیں۔
ہماری دلی خواہش تھی کہ اس سیمینار میں صرف نظری پہلو ہی سے گفتگو نہ کریں بلکہ انطباقی اور اطلاقی تحقیق کے ذریعے مسلے کے عملی پہلوؤں پر بھی بھر پور مواد پیش کریں اس وقت یہ کام ایک حد تک ہی کیا جاسکا ہے۔ ہم چاہتے تھے کہ اس سیمینار سے پہلے کچھ خصوصی مطالعے (case studies) آپ کے سامنے آسکیں تا کہ آپ دو اور دو چار کی طرح یہ بھی دیکھ سکیں کہ جو ادارے یہاں بیرونی امداد کی بنیاد پر بنے ہیں، یا بنائے جا رہے ہیں، ان کا رخ، مزاج ، اور تیار شدہ افرادی قوت کی کیا کیفیت ہے۔ گو ہم یہ کام مکمل اور بھر پور انداز میں نہیں کر سکے، تاہم کم از کم اس کا آغاز تو ہو گیا ہے۔ مجھے خوشی ہے کہ جو مقالے آپ کے سامنے پیش کیے جائیں گے، ان میں نظری اور عملی دونوں پہلوؤں کا احاطہ کرنے کی
کوشش کی گئی ہے۔
اب میں ہیں منظر کے طور پر آپ کے سامنے یہ حقیقت بیان کروں گا کہ ہمیں اس پورے مسئلے پر غور کرنے کے لیے کن پہلوؤں کو سامنے رکھنا چاہیے۔ ان میں سے بہت سے پہلو آنے والے مقالات کے اندر زیر بحث آئیں گے۔ جو پہلو مقالات میں رہ گئے ہیں ان کا احاطه بحث و گفتگو کے اندر کرنے کی کوشش کی جائے۔ لیکن میں یہ بنیادی بات آپ کے سامنے بیان کرنا چاہتا ہوں کہ تعلیم اور بیرونی امداد کا آپس میں کیا تعلق ہے ؟ اور اس پر کس کس پہلو سے غور کرنے کی ضرورت ہے؟

دو پہلوؤں کا ہمارے سامنے ہونا بہت ضروری ہے۔ پہلا یہ کہ بیشتر مسلم ممالک میں، مغربی استعمار کے دور غلامی میں ہمارے تاریخی اور روایتی نظام تعلیم نے آہستہ آہستہ دم توڑ دیا۔ اس کے باوجود چند اچھے مدرسے باقی رہے، جنھوں نے دینی تعلیم کے دائرے میں بڑھی مفید خدمات سر انجام دیں اور اپنے تدریسی نظام میں اصلاح کی موٹر یا کمزور کوششیں بھی کیں۔ میں ان سب کاوشوں کا معترف ہوں۔ لیکن یہ المیہ اپنی جگہ موجود رہا کہ ہمارے تعلیمی نظام اور تعلیمی روایت کا جو تاریخی تصویر تھا، وہ اس زمانے میں تقریباً ختم ہو کر رہ گیا۔ اس کی جگہ ایک نیا نظام تعلیم وجود میں آیا، جس کے بڑے واضح اور متعین مقاصد تھے۔ ان مقاصد میں بنیادی چیز یہ تھی کہ سامراجی اقتدار ان ممالک میں جو نظام قائم کرنا چاہتا تھا، اس کے لیے اسے صرف اپنے وفادار اور تاریخ دار کارندے مل سکیں۔ اس نئے نظام تعلیم کا مقصد ان محکوم ملکوں کے قومی مقاصد کا حصول نہیں تھا۔ یہ بڑے متعین مقاصد کے لیے رائج کیا گیا تھا۔ پھر اسے قائم کرنے کے دوران بڑی ہوشیاری کے ساتھ یہ تاث پھیلایا گیا، کہ محکوم اقوام کی جائز امنگیں اس نظام کے وسیلے سے ہم آہنگ ہو گئی ہیں ۔ بلاشبہ اس حوالے سے کچھ پیش رفت بھی ہوئی، مگر وہ بڑے محدود اور متعین مقاصد کے لیے تھی۔ اور جو پیش رفت ہوئی وہ بھی بنیادی طور پر استعماری ڈھانچے کے شدید دباؤ میں رہی۔
اس کے بعد جب یہ ممالک آزاد ہوئے تو فطری طور پر ایک نیا چیلنج ان کے سامنے آ گیا۔ اس پس منظر میں ان سابق نو آبادیاتی ممالک اور خصوصاً مسلمان ملکوں میں تعلیم کے لیے بیرونی امداد کا کردار محض ان ممالک میں تعلیم کو فروغ دینے کے اعلیٰ جذبے کا مظہر نہیں تھا اور نہیں ہے۔ بلکہ یہ اسی استعماری نظام کو باقی رکھنے، آگے بڑھانے اور ایڈجسٹ کرنے کا ہمہ جہت سلسلہ تھا اور ہے، تاکہ استعماری اقدار تبدیل نہ ہوں اور نہ ان کے مفادات کو کوئی زک پہنچے۔ ان ملکوں اور قوتوں کی کوشش ہے کہ اس کی جگہ جو نیا اور قومی نظام یہاں آنا چاہیے اس کو روکا جائے اور اسے سابقہ سامراجی دور کی قائم کردہ روایت سے کس طرح مربوط رکھا اور ابھارا جائے ۔ اسی تناظر میں عالمی بنک، یونیسکو، عالمی مالیاتی فنڈ اور دوسری غیر سرکاری تنظیموں نے بھی تعلیم اور بیرونی امداد کے موضوع پر کام کیا ہے۔ ان تمام مطالعات (studies) میں یہ بات بڑی نمایاں نظر آتی ہے کہ ان کا پالیسی ہدف تعلیمی نظام کی تبدیلی

یعنی replacement نہیں، بلکہ سامراج کے قائم کردہ اس نظام میں جزوی ردو بدل یعنی adjustment رہا ہے۔ غیر ملکی مالی امداد [ قرض] محض مالی وسائل مہیا کرنے کا ایک ذریعہ نہیں، بلکہ در اصل وہ پرانے نظام میں نمائشی جمع تفریق کے ذریعے نو آبادیاتی مقاصد اور استعماری مزاج کے تسلسل کو قائم رکھنے اور اسے پروان چڑھانے کی ایک سوچی سمجھی کوشش
ہے۔
دو سال پہلے Aid in Education in the Developing World کے موضوع پر ایک کتاب آئی تھی۔ اس کا مصنف یونیورسٹی میں پروفیسر رہا ہے، تعلیم پر اس کی بہت قیمتی اور دلچسپ اسٹریز آتی ہیں۔ مذکورہ کتاب میں وہ اسی نکتے کو زیر بحث لاتے ہوئے کہتا ہے کہ، اب تک جتنی بھی تجزیاتی رپورٹیں آئی ہیں، اگر ان کا مطالعہ کیا جائے تو ان سے یہ نکتہ بالکل صاف ہو جاتا ہے کہ aid کی تمام کوششیں پرانے استعماری نظام کو صرف ایڈجسٹ کرنے اور کسی بنیادی تبدیلی سے بچانے کی کوششیں
تھیں۔
یہ بات آپ کے علم میں ہے کہ لارڈ میکالے کی بدنام زمانہ تعلیمی رپورٹ (۱۸۳۵ء) دراصل ایک نئے تعلیمی اور عدالتی نظام کا بلیو پرنٹ تھی، جس نے مغربی سامراج کے مفید مطلب نظام کو ہم پر مسلط کرنے میں بڑا اہم کردار ادا کیا۔ یہ دستاویز صرف ہمارے ملک ہی میں مخصوص استعماری امنگوں کی آئینہ دار نہیں، بلکہ اسی طرح یہ دستاویز سوڈان میں نئے تعلیمی نظام اور نئے فوجداری نظام کے لیے بھی راہنما اصول فراہم کرتی ہے۔ معاملہ اسی پر ختم نہیں ہو جاتا، بلکہ ہم یہ دیکھتے ہیں کہ ۱۹۴۷ء میں برطانوی اقتدار کے خاتمے سے پہلے ۱۹۴۴ء میں ایک کمیشن قائم کیا گیا، جس کا مقصد یہ تھا کہ برصغیر میں خاص طور پر تعلیمی اور سماجی معاملات کا مطالعہ کیا جائے۔ اس کمیشن کی یہ رپورٹ ۱۹۴۷ء میں آزادی سے صرف چند ماہ پہلے سامنے آئی تھی۔ مذکورہ رپورٹ میں بھی ہمیں وہی ذہن اور وہی فکری اپروچ نظر آتی ہے، جو لارڈ میکالے نے تعلیم کے لیے تقریباً سو سال پہلے فراہم کی تھی۔ دینی علوم، اور مقامی کلچر کے بارے میں انگریزی استعمار نے وہی نقطہ نظر دوہرایا جو ایک صدی پہلے اس کا نظریہ تھا۔ یہاں سے جاتے وقت اس نے دوبارہ اسی تعلیمی منصوبے اور انھی تعلیمی مقاصد پر زور دیا ، جو مقاصد وہ اپنے عریاں نو آبادیاتی (colonial) نظام میں حاصل کرنا چاہتا تھا۔ میری نگاہ میں

یہ کوئی اتفاقی واقعہ یا محض حادثاتی عمل نہ تھا۔ اس سوچے سمجھے عمل کو ہمیں پوری بالغ نظری
سے دیکھنا اور سمجھنا چاہیے۔
دوسرا پہلو یہ ہے کہ تعلیم میں عمومی طور پر بیرونی مالی امداد کے مسئلے کو ہمیں ان کی اسٹرٹیجی اور معاشی ڈویلپمنٹ پالیسی کی روشنی میں دیکھنا چاہیے۔ استعماری ممالک اور ان کی ایجنسیوں نے تیسری دنیا کے ممالک پر زبردستی جو ترقیاتی ماڈل مسلط کیا ہے، وہ اسے پروان چڑھانا، مضبوط بنانا اور اس وسیلے سے اپنے سامنے ان ممالک کی محتاجگی کو امر واقعی بنانا چاہتے ہیں۔ میرے نزدیک چند استثنائی صورتوں کو چھوڑ کر مجموعی اعتبار سے تعلیم میں بیرونی امداد کا موجودہ چلن ہماری ترقیاتی حکمت عملی کے منافی ہے۔
میں سمجھتا ہوں کہ یہ دو پہلو ایسے ہیں، جن کا پوری ذمہ داری اور قلب و ذہن کی بیداری سے مطالعہ کرنا چاہیے۔ اس کے علاوہ زیر بحث موضوع کے فکری، تہذیبی، قومی اور دینی پہلو بھی سنجیدہ بحث و مطالعے کا تقاضا کرتے ہیں۔
تعلیم میں بیرونی امداد کا ایک خوش کن پہلو یہ بیان کیا جاتا ہے کہ اس طرح کچھ پیسہ آتا ہے"۔ لیکن اس بات کا غیر جذباتی سطح پر تجزیہ کرنے کی ضرورت ہے کہ وہ پیسہ ہماری حقیقی ضرورت سے کیا نسبت رکھتا تھا؟ وہ پیسہ اپنے ساتھ کیا تصورات کیا پابندیاں اور کیا ترجیحات لے کر آیا ہے۔ آپ دیکھیں گے ، کہ لارڈ میکالے کو اس بات میں دلچسپی تھی کہ انگریزی زبان کی تعلیم عام ہو، لیکن اس کے برعکس اس نے عربی اور ہندوستان کی مقامی زبانوں کے بارے میں ایسے حقارت آمیز جملے لکھے ہیں کہ گویا عربی زبان میں پایا جانے والا سارا لٹر پر اور تمام ہندوستانی لٹریچر، انگریزی زبان میں لکھی ہوئی کتابوں کی صرف ایک الماری کا مقابلہ بھی نہیں کرتا۔ ایسی حقارت اور عصبیت کے مظاہر آپ کو اہل مغرب کی تحریروں میں جگہ جگہ دکھائی دیں گے۔ اس پہلو پر بہت زیادہ غور کرنے کی ضرورت ہے کہ بیرونی امداد نے ہماری تعلیمی ترجیحات کو کس انداز سے متاثر یا مرتب کیا ہے۔ ان تعلیمی ترجیحات کے حوالے سے مسلم ممالک اور خصوصی طور پر پاکستان کا مطالعہ ہونا چاہیے۔ اور یہ

دیکھنا چاہیے کہ اس امداد نے تعلیمی ترقی کے رخ کو کس اعتبار سے بہتر بنایا اور کس کس
حوالے سے بگاڑا ہے۔
تعلیم
نظام تعلیم میں ذریعہ تعلیم اور ابتدائی تعلیم کے مسائل، میری نگاہ میں مقصد کے بعد سب سے زیادہ اہمیت کے حامل ہیں۔ اردو، جو ہماری قومی زبان ہے، آج تک اس کو بطور ذریعہ تعلیم اختیار نہ کیا جانا در اصل سامراجی غلبے کے تسلسل کو قائم رکھنے کا ایک حصہ ہے، اور بیرونی امداد نے اس سلسلے میں بڑا اہم رول ادا کیا ہے۔ اسی طرح ابتدائی تعلیم کو لیجیے۔ حقیقت یہ ہے کہ پرائمری تعلیم کے لیے بیرونی سرمائے ، بیرونی ذہن، یا کسی بیرونی ایکسپرٹ کی سب سے کم ضرورت ہے۔ مگر قرض دہندہ ممالک اور ان کے زیر اثر اداروں کے نزدیک اسی شعبے میں فنڈز کا ارتکاز اس لیے ہو رہا ہے کہ اس طریقے سے زیادہ سے زیادہ ذہنوں کو متاثر کیا، اور نو آبادیاتی روایت کو جاری رکھا جاسکتا ہے۔ اس کام کے لیے ان کے نزدیک سب سے موثر ذریعہ یہی تھا کہ قرض لینے والے ممالک انگریزی زبان کی ترویج اور پرائمری تعلیم کو انہی کے دیے ہوئے تصورات کے مطابق بنانے پر وسائل صرف کریں، تا کہ اس کے بعد "تاثر یا می رود دیوار کج " کی کیفیت پیدا ہو سکے۔
اسی طرح یہ پہلو بھی مطالعے کا متقاضی ہے کہ سائنس، ووکیشنل اور ٹیکنیکل تعلیم کے لیے بیرونی معاونت کا جو بڑا شہرہ ہے، اس بارے میں دیکھا جائے کہ امدادی پروگرام نے فی الحقیقت کہاں تک مذکورہ میدانوں میں ان ترقی پذیر ممالک کی تعلیمی ضرورت کو پورا کیا ہے؟ اس میں اہم ترین سوال یہ ہے کہ ایسی فنی تربیت جوان ممالک کی ضروریات اور تقاضوں کو پورا کر سکتی ہو، اس کا اہتمام کس قدر ہوا ؟ ہم دیکھتے ہیں کہ ان شعبوں میں بھی بیشتر چیزیں محض تصوراتی اور غیر عملی آئیں، جنہوں نے الٹا ان ممالک کی مغربی اقوام پر
محتاجگی بڑھادی۔ تحقیق، جستجو، سچائی کا اظہار اور creativity جو سائنس کی تعلیم کی روح ہیں، انھیں
امدادی کلپر نے کس حد تک پروان چڑھایا، اور کس طرح ہمارے تعلیمی نظام کو نقالی آگے بڑھنے نہ دیا۔ اس حوالے سے یونیسکو نے تقریباً ایک سو بکا اس مطالعاتی رپورٹیں تیار کی ہیں۔ مگر دلچسپ بات یہ ہے کہ ان تحقیقات کے تمام نتائج کو پبلک نہیں کیا گیا، بلکہ بیشتر

نتائج کو چھپایا گیا ہے۔ وہ افراد جو خود اس تنظیم کے تحت تحقیق کر رہے ہیں وہ بھی اعتراف کرتے ہیں کہ ورلڈ بنک کی تقریباً ہر رپورٹ چھپ جاتی ہے، لیکن تعلیم کے معاملے میں بہت ساری تحقیقات اور خصوصاً نتائج کو دنیا سے چھپایا جاتا ہے۔
۔
یہ بات صرف ہم ہی نہیں کہہ رہے ہیں، بلکہ دوسرے تحقیق کار اور تجزیہ نگار بھی اس کا گلہ کر رہے ہیں۔ ان تحقیقی رپورٹوں میں اور خصوصاً مذکورہ بالا کتاب میں اعتراف کیا گیا ہے کہ کتابوں اور رپورٹوں کے انبار تو لگ گئے ہیں، جن پر خطیر رقوم اور انسانی محنت صروف ہوئی پھر بھی وہ کو پورا صرف ہوتی ہے، لیکن پھر بھی وہ چیزیں عنقا ہیں جو فی الحقیقت عوامی تعلیمی ضرورتوں کو پورا کر سکیں۔ وہ اہل مغرب جو آزادی اور علم و فکر میں تبادلہ کرنے کے بڑے دعوے دار ہیں، وہ خود تعلیم کے بارے میں سچائی پر مبنی حقائق چھپانے پر زور لگا رہے ہیں۔ اس لیے ان عالمی اداروں کی جور پورٹمیں ہمارے سامنے آتی ہیں وہ ادھوری ہیں۔ ہمیں آنکھیں بند کر کے اس ادھوری سچائی یا مسخ شدہ تصویر کو قبول نہیں کرنا چاہیے، بلکہ مکمل سچائی اور بے رحم حقائق کا
خود کھوج لگانا چاہیے۔ اسی طرح آپ دیکھتے ہیں کہ جو قرض بھی ان عالمی اداروں یا قوموں نے دیا ہے، اس کے مقابلے میں انھوں نے پالیسی سازی اور اپنے مفادات کے تحفظ کے لیے وسیع اور بڑا ہی غیر متناسب رسوخ حاصل کیا ہے۔ اس حوالے سے ایک اقتباس پیش کرتا ہوں :
ا
In other words, donor agencies and particularly the largest donor The World Bank has been disproportion- ately in influencial in comparison with their financial contribution to total educational expenditure.
زیر بحث موضوع پر پر گفتگو کرتے وقت یہ معاملات بار بار سامنے آئیں گے کہ کس طرح پیسہ آتا ہے، اس پہلے کے ساتھ ایک طے شدہ ایجنڈا آتا ہے، افکار آتے ہیں، افراد آتے ہیں اور اس کے ساتھ استعماری پالیسی بھی آتی ہے۔ ایسے افراد کی ٹیمیں آتی ہیں جو ان ممالک کے بارے میں شاید کچھ بھی نہیں جانتی اور اس مالی امداد کا بڑا حصہ ان کی ناز برداریوں پر صرف ہو جاتا ہے۔ ان experts کے لیے کانفرنسیں منعقد کی جاتی ہیں، تا کہ دیسی لوگ تقریر کر کے خوش ہوں، جب کہ غیر ملکی ماہرین اور صلاح کار " ان کے ذریعے اپنے اثرات
IA

محکم کریں۔ پھر ان کے لیے خصوصی طور پر انفرا اسٹرکچر کھڑا کیا جاتا ہے۔ نتیجہ یہ کہ وہ پیسہ طور پر ان ممالک کے لیے استعمال نہیں ہوتا، جن کا نام لے کر لایا جاتا ہے۔ بلکہ اس پے کی عظیم مقدار الثلا مقروض ملکوں کے تعلیمی تصورات، تہذیبی اہداف اور استعمار کی ترجیحات پر قومی من مانی پالیسیاں مسلط کرنے کا ذریعہ بنتا ہے۔ اس عمل میں بھی مسلمان ملکوں کے ساتھ معاملہ اور زیادہ خراب ہے۔ ہم غیر ملکی امداد بلکہ غیر ملکی قرضوں کو عالمی تناظر
كمل
میں دیکھیں۔ مثال کے طور پر آپ اس جملے کو ملاحظہ کیجیے:
The national and the trans-national system of knowl- edge producation is inextricably linked with trans-na- tional system of power in which publishing interests, research funding, consulting firms, testing agencies, probation associations and development agencies all from part of a power full centre."
یہ ایک نیا پاور سنٹر ہے۔ یہ تمام ذرائع اور instruments اس پاور سنٹر کو ساری دنیا کے لیے مرکز و محور بنانے کے لیے ہیں۔ جب ہم غیر ملکی قرضوں کو عالمی تناظر میں نہیں دیکھتے تو اس کا مطلب ہے کہ ہماری اپروچ حقیقت پسندانہ نہیں ہوتی۔
یہ چند اشارات اس چیلنج کے مختلف پہلوؤں کی نشان دہی کے لیے آپ کے سامنے پیش کر رہا ہوں۔ سوچ کے ایسے زاویے کہ جن پر ہمیں غور و فکر کی ضرورت ہےٹ ان شاء اللہ آئندہ مقالات میں ہمارے سامنے آئیں گے۔ ہماری کوشش ہو گی کہ ہم ایک طرف تعلیم اور بیرونی امداد کے تعلق کو اچھی طرح سمجھیں، اس کے مقاصد کو واضح کر سکیں اور اس کے مجموعی impact (دائرہ اثر ) پر روشنی ڈال سکیں۔ پھر ممکن ہو تو تعمیر و ترقی کے لیے صحیح راستے کی نشاندہی کریں۔
تمام مقالہ نگار حضرات اور تمام شرکائے سیمینار کا میں بے حد ممنون ہوں کہ انہوں نے ہماری دعوت پر لبیک کہا ہے۔ ان شاء اللہ آپ کے تعاون اور آپ کی فکری راہنمائی سے ہم اس موضوع کے ان پہلوؤں کو جو ابھی تک نمایاں نہیں ہوئے، انھیں اجاگر کرنے
1. Knowledge and Legitimization: The National and International Politics of Educational Research.

میں کامیاب ہو جائیں گے۔
وآخر دعوانا ان الحمد لله رب العالمين

